
Xorijiy til oʻqituvchilarining belgilangan talab darajasidagi sertifikatga 
ega boʻlishlariga doir zaruriy chora-tadbirlar toʻgʻrisida

Oʻzbekiston Respublikasi Vazirlar Mahkamasining 2021-yil 19-maydagi
“Xorijiy tillarni oʻrganishni ommalashtirishni samarali tashkil etish chora-
tadbirlari toʻgʻrisida”gi 312-son qarori ijrosini taʼminlash maqsadida
buyuraman: 

1. Oʻzbekiston Respublikasi Vazirlar Mahkamasining 2021-yil 19-maydagi
“Xorijiy tillarni oʻrganishni ommalashtirishni samarali tashkil etish chora-
tadbirlari toʻgʻrisida”gi 312-son qarori 9-bandi ijro muddatini 2025-yil
31-dekabrga qadar uzaytirish toʻgʻrisidagi Maktabgacha va maktab taʼlimi
vazirligining taklifiga Oʻzbekiston Respublikasi Vazirlar Mahkamasi tomonidan
rozilik berilganligi rahbarlik va ijro uchun qabul qilinsin.

2. Qoraqalpogʻiston Respublikasi Maktabgacha va maktab taʼlim vazirligi,
viloyatlar va Toshkent shahar maktabgacha va maktab taʼlim boshqarmalari
boshliqlariga:

umumiy oʻrta taʼlim maktablarida faoliyat olib borayotgan barcha xorijiy til
oʻqituvchilari kamida B2 darajadagi milliy yoki unga tenglashtirilgan mos
darajadagi xalqaro sertifikatga ega boʻlishi lozimligi talabini saqlab qolgan holda,
istisno tariqasida amalda faoliyat olib borayotgan va talab darajasidagi
sertifikatga ega boʻlmagan pedagoglarga 2025-yil yakuniga qadar (joriy oʻquv
yilining 1-, 2-choraklari davomida) oʻz mehnat faoliyatlarini davom ettirishga
ruxsat berish;

uch kun muddatda mazkur buyruq bilan umumiy oʻrta taʼlim maktablarida
faoliyat olib borayotgan kamida B2 darajadagi milliy yoki unga tenglashtirilgan
mos darajadagi xalqaro sertifikatga ega boʻlmagan xorijiy til oʻqituvchilarini
tanishtirish va ulardan joriy yil yakuniga qadar vakolatli tashkilotlar tomonidan
oʻtkaziladigan chet tili boʻyicha milliy hamda xalqaro sertifikat imtihonlarida
ishtirok etishlari toʻgʻrisida tilxat olish yuzasidan tuman (shahar) maktabgacha va
maktab ta’limi boʻlimlari va umumiy oʻrta ta’lim muassasalariga koʻrsatma
berish;

talab darajasidagi sertifikatlarga ega oʻqituvchilar sertifikatlarining amal
qilish muddati oʻquv yili davomida tugaydigan boʻlsa, bu toifadagi
oʻqituvchilarga oʻquv yili soʻngiga qadar ishlash imkoniyatini berish;



muddatsiz sertifikatlar uchun amal qilish muddati sertifikat оlingan kundan
boshlab 3 yilgacha ekanligini inobatga olish; 

joriy oʻquv yilida umumiy oʻrta taʼlim maktablarida yuzaga kelishi mumkin
boʻlgan vakant lavozimlarga oliy taʼlim muassasalarida xorijiy tillar oʻqituvchisi
mutaxassisligi boʻyicha tahsil olayotgan hamda talab darajasidagi sertifikatga ega
3-4-kurs talabalari orasidan kadrlar zaxirasini shakllantirib borish vazifalari
yuklatilsin.

3. Xorijiy tillarni ommalashtirish boshqarmasi (Sh.Temirova) hamda
Qoraqalpogʻiston Respublikasi Maktabgacha va maktab taʼlim vazirligi, viloyatlar
va Toshkent shahar maktabgacha va maktab taʼlim boshqarmalari boshliqlariga:

joriy yilning 1-dekabriga qadar vakolatli tashkilotlar tomonidan
oʻtkaziladigan chet tili boʻyicha milliy hamda xalqaro sertifikat imtihonlariga
tayyorgarlik jarayonida tuman (shahar) maktabgacha va maktab taʼlimi boʻlimlari
tomonidan malakali mutaxassislarni jalb qilgan holda talab darajasidagi
sertifikatga ega boʻlmagan xorijiy til oʻqituvchilari uchun qoʻshimcha oʻquv
mashgʻulotlari tashkil etish;

mazkur test sinovlarida B2 darajadagi milliy yoki unga tenglashtirilgan
mos darajadagi xalqaro sertifikatga ega boʻlmagan barcha xorijiy til
oʻqituvchilarining toʻliq ishtirok etishi yuzasidan targʻibot-tashviqot ishlarini olib
borish va mazkur talabni tegishli tartibda taʼminlash choralarini koʻrish vazifalari
yuklatilsin.

4. Inson resurslarini rivojlantirish va boshqarish boshqarmasi (I.Sharipov)
joriy yilning 20-dekabriga qadar topshiriq ijrosi boʻyicha amalga oshirilgan ishlar
yuzasidan rahbariyatga axborot bersin.

5. Protokol boʻlimi (F.Keldibekov) ushbu buyruqni bir kun muddatda
Qoraqalpogʻiston Respublikasi Maktabgacha va maktab taʼlim vazirligi,
viloyatlar hamda Toshkent shahar maktabgacha va maktab taʼlim
boshqarmalariga yetkazsin.

6. Mazkur buyruqning ijrosini nazorat qilishni vazirning birinchi
oʻrinbosari Sh.Karimov zimmasiga yuklatilsin.

Vazir                                       E.Karimova

